
3

işitilen negamâtı san'atça nâ-mevzûn ve bî-âhenk de olsa yine tabî'ata mü'essir olur ve bir tarlanın nâ-be-hengâm olarak sebz-nümâ-yı zuhûr olan ezhâr ü nebâtâtı renk ve râyihaca kaba da olsa yine meşâmm ü basıraya hoş gelir!

İşte unfûvan-ı şebâb âsâr u yâdigârı olan bu mecmûa-i eş'ârın evrâk-ı perîşân arasında ve dolap altlarında sürünüp dağılmak veyâhut yâdellere geçmek ve yanmak gibi birtakım kazâlara uğraması henüz mahfûz-ı genc-i istidâdı olan râyihasını âfâka neşredemeden giriftâr-ı âfet-i zübûl olan ne-şüküfte gonçeler gibi mahv u bî-nîşân olması mûcib olacağından şu hâle gönlüm bir türlü kâil olamamagla ve bunun bu gibi kazâlardan temîni nüshasının teksîrine ve bu da neşrine menût bulunmagla tab'ına karar verdim.

Mecmûa-i eş'ârım sekiz on parça kasâidle yüz kırk yüz elli parça gazelliyât ve bir hayli tarih ve kıta'ât ve müfredâttan mürekkeb büyücek bir dîvânçe ise de bu münderecâtından bir haylisinin tab' külfetine bile değeri olmadığından mütâlaakârânına îrâs-ı kelâl etmemek içün onları tamâmıyla tayy ü hazf ederek bir sûret-i münekkahada tab ve temsîl ve yine unfuvân-ı şebâb âsârından olmak üzere kaleme almış olduğum bazı ufak tefek âsâr-ı nesriyyemi dahi ahîrine ilâve ve tezyîl eyledim ve der-kâr

